
Alþingi ályktar að skora á ríkisstjórnina að skipa nefnd til að kanna hvort endurgjalds-
laus vinnuþjónusta í þágu samfélagsins geti við ákveðnar aðstæður komið í stað afplánunar
dóma í fangelsi og einnig orðið til þess að gera skilorðsdóma markvissari. Slík vinna yrði
samkvæmt nánari ákvæðum laga og ákvörðunum ákæruvalds og dómstóla.

Greinargerð.

Þeir sem starfa að fangelsismálum á Íslandi eru flestir fyrir löngu sannfærðir um að
breytinga er þörf. Í fyrsta lagi virðist alls ekki mannbætandi að sitja í fangelsi. Í öðru lagi
reynist flestum afar erfitt að koma aftur út í samfélagið eftir fangelsisdvöl og taka upp
þráðinn þar sem frá var horfið. Í þriðja lagi, og það er e.t.v. verst, er hve langur tími líður oft
frá því dómur fellur og þar til afplánun hefst. ÞÓ er rétt að taka fram að síðasttalda atriðið
hefur heldur breyst til batnaðar hin seinni ár.

Refsingum er auðvitað fyrst og fremst beitt með varnaðaráhrif gagnvart öðrum í huga
og því næst til að hinum dæmda lærist að haga sér í samræmi við þau lög og reglur sem
samfélagið hefur sett. Þess vegna telja flutningsmenn þessarar þingsályktunartillögu það
vera hlutverk löggjafans að stuðla að því að svo geti orðið.

Þar sem þessi úrræði hafa verið reynd á Norðurlöndum hefur ekki þurft að grípa til
lagasetningar. Líklegt er að heimild fyrir þess konar úrræðum, sem samfélagsþjónusta er, sé
að finna í hegningarlögum þar sem fjallað er um skilorðsbundna dóma, lög nr. 19/1940. Þess
vegna er ólíklegt að þörf reynist á að breyta lögum svo að koma megi við samfélagsþjónustu í
stað fangelsisvistar hér á landi.

Með slíkri heimild er dómendum gert kleift að ákveða að dæmda beri skylda til að
fullnægja dómi með störfum í þágu samfélagsins. Þetta gæti í allmörgum tilvikum komið í
stað óskilorðsbundinna dóma og eftir atvikum í stað annarra refsinga og gæti stuðlað að því
að gera skilorðsdóm a gagnlegri og markvissari; á þann hátt fengist aukið aðhald.

Flutningsmenn telja að forðast beri að setja nokkrar takmarkanir eða skilyrði í lög hvað
samfélagsþjónustuna varðar, en dæmdi yrði undir umsjá skilorðseftirlitsins. Ekki ætti að
þurfa samþykki dæmda fyrir dómi af þessum toga þó að vafalaust næðist betri árangur ef
jákvæð samvinna og skilningur væru fyrir hendi.

Þessi aðferð hefur verið reynd víða og gefist vel, t. d. í Englandi og á Norðurlöndum að
Finnlandi frátöldu. Í Noregi, þar sem þessi leið hefur verið reynd með góðum árangri frá því
um mitt ár 1984, hafa slíkir dómar verið dómendum valkostur við óskilorðsbundinn dóm allt
að níu mánuðum og enn fremur hefur verið hægt að beita þessu úrræði við fangelsisdóma allt
að einu ári. Norsk yfirvöld telja að 25 milljónir króna muni sparast árlega í rekstri fangelsa
vegna samfélagsþjónustunnar og er þá ekki tekið með að líklega hefði þurft að reisa ný
fangelsi ef ekkert hefði verið að gert. Í lauslegum samanburði við Ísland má ætla að
sambærilegur sparnaður hér yrði u.þ.b. 30 milljónir króna á ári.

Það er von flutningsmanna að með þessu móti verði að minnsta kosti ekki "framleiddir"
afbrotamenn, en því hefur verið haldið fram, og rannsóknir hafa sýnt, að þeir sem afplána



dóma sína í fangelsi séu í mörgum tilvikum líklegri til afbrota að fangelsisvist lokinni en þeir
voru áður. ÞÓeru flutningsmenn sammála um að sum afbrot séu þess eðlis að annað reynist
óhjákvæmilegt en að viðkomandi afpláni dóm í fangelsi. Þá er sérstaklega átt við afbrot þar
sem almannahagsmunir krefjast þess og þar sem lífi er stefnt í voða.

Aftur á móti telja flutningsmenn að skjalafals ýmiss konar, innbrot og önnur
auðgunarbrot séu þess eðlis að hægt verði að koma við samfélagsþjónustu sem refsingu í stað
fangelsisvistar.

Að sjálfsögðu yrði ekki um það að ræða að hinn almenni vinnumarkaður tæki við
slíkum starfskrafti. Eitt af grundvallaratriðum þess, að samfélagsþjónusta nái tilgangi sínum,
er að hún sé innt af hendi utan venjubundins vinnutíma, þannig að viðkomandi geti
jafnframt stundað almenna vinnu. Að mati flutningsmanna yrðu það aðallega líknarfélög,
svo og bæjar- og sveitarfélög, sem gætu rutt braut þeirri samfélagsþjónustu sem þingsálykt-
unartillagan gerir ráð fyrir.


